
796
97. நான் மீண்டும் துணைவேந்தராக ஜி. ஆர். டி. விரும்பினார்
ஜி. ஆர். டி.யின் நல்லெண்ணம்
1974ஆம் ஆண்டு, நவம்பர் திங்கள் ஒரு நாள் பிற்பகல் திரு. ஜி. ஆர். தாமோதரன் என்னைக் காண, அலுவலகம் வந்தார். அவராகவே துணைவேந்தர் பதவி பற்றிய பேச்சைத் தொடங்கினார். “நீங்கள் மூன்றாம் முறையும் துணைவேந்தராக வரவேண்டு மென்பது என்னுடைய விருப்பம். கொங்கு நாட்டவர் எல்லோரு டைய விருப்பமும் அதுவே. இப்போது பெரியார் இல்லாததால், நீங்கள் அதிக விழிப்போடு முயற்சி செய்யுங்கள். பார்க்க வேண்டியவர்களை விரைவில் பார்த்துக் கேட்டுக் கொள்ளுங்கள்” என்று என்னிடம் கூறினார். அதைச் சொல்லிவிட்டுப் போகவே தாம் வந்ததாகக் கூறினார்.
நீங்கள் துணைவேந்தராக வேண்டாமா?
“நான் இருமுறை துணைவேந்தராக இருந்து விட்டேன். இனியாவது உங்களுக்கு இடம் கொடுக்க வேண்டாமா? நானே ஒரு காலத்தில் உங்களை அரசின் சார்பில் அணுகியது நினைவில் இருக்கலாம். இப்பொழுதாவது வரக்கூடிய வாய்ப்புக்குத் தடையாக இருப்பது சரியா?” என்று நான் அவரைக் கேட்டேன்.
“என்னுடைய குடும்பத் தொழில் பற்றிய வேலை நிறைய வளர்ந்து கொண்டே இருக்கிறது. ஒசூரில் பெரிய தொழிற்சாலை ஒன்று அமைக்கிறோம். அதற்கு என்னுடைய கவனம் அதிகமாகத் தேவைப்படுகிறது, நான் துணைவேந்தர் பதவியை ஏற்றுக் கொள்ள இயலாது. தயவுசெய்து நீங்கள் முயற்சி செய்து அப் பதவியைப் பெறுங்கள். என் தம்பி கோவிந்தராஜுலு முதலமைச்சருக்கு நெருக்கமாய் இருக்கிறார். நானும் உங்களுக்கு ஆதரவாக கோவிந்தராஜுலு வழியாப் பரிந்துரைக்கிறேன்” என்று கூறி
என்னை ஊக்கப்படுத்தினார்.
“பெரியாருக்குப் பின்னும் அவருடைய கட்டளையை நிறைவேற்றுபவன் அல்லவா உண்மையான தொண்டன்” பெரியார், நான் மேலும் பல்லாண்டு துணைவேந்தராகப் பணி புரியவேண்டு மென்று விரும்பினார் அல்லவா? அவர் விருப்பத்தை நிறைவேற்று வதற்காகிலும் துணைவேந்தர் பதவிக்கு முயற்சி செய்ய ஒப்புக்கொள்” என்று எனது ஆழ்மனம், அறிவுறுத்தியது.

		 இப்பக்கம் கடைசியாக 9 ஆகத்து 2018, 11:17 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

